
Unwaith eto mae’r Nadolig wrth y drws 

ac mae prysurdeb yr Ŵyl wedi dechrau. 

Mae ’na berygl fod y masnacholiaeth a’r 

addurniadau yn gallu ein rhwystro rhag gweld crud Crist. Mae angen i 

ni arafu adeg y Nadolig fel ein bod yn gallu gweld y crud a’i drysor – 

Iesu Grist, Gobaith y byd.  Trasiedi y Nadolig yw fod miliynau o fobl 

yn gadael Crist allan o ddathliadau penblwydd Ei hun.  Mae’n rhyfedd 

i gau allan y ‘guest of honour’ .  Yn sicr ni ddylai Crist cael Ei gau 

allan o ddathliadau’r Nadolig – ond dyna beth sy’n digwydd.      
       Ond mae hyn wedi digwydd erioed.  Pan gyrhaeddodd Mair a 
Joseff Bethlehem doedd dim lle yn y llety. Pe byddai’r Iesu’n ymddangos heddiw – fe fyddai’r bar yn llawn, y tŷ bwyta yn llawn, pawb yn dathlu ond yn gwasgu allan y person sy’n wrthrych i’r dathliadau – Iesu Grist.  

       Boed i ninnau glywed yr angylion yn cyhoeddi’r newyddion da i’r byd unwaith eto, ac wedi clywed, boed i ni ddweud, fel y dywedodd y bugeiliaid gynt: “Awn hyd Fethlehem”.  Awn hyd Fethlehem er mwyn gweld Crist o’r newydd, yna bydd ein calonnau’n llawn o lawenydd, brawdgarwch, gostyngeiddrwydd, addfwynder a chariad.  Os llenwir ein calonnau â’r rhinweddau hyn, rhoi, ac nid cael, fydd ein hawydd y Nadolig hwn – rhoi heb ddisgwyl cael dim yn ôl.

      Gwledd ysbrydol yw’r Nadolig i fod; gadewch i ni, felly, blygu’n ostyngedig ac yn ufudd  wrth draed Crist. Gadewch i ni roi Crist yn ôl yn y Nadolig.  

Gwasnaeth Diolchgarwch

[image: image6.jpg]


Diolch i chi gyda am eich ymateb hael i’r apêl “Wales Romanian Aid” trwy gyfrannu rhoddion o reis a phasta neu gymorth ariannol yn yr Oedfa Ddiolchgarwch. Yn ychwanegol i’r bwyd, anfonwyd cyfraniad ariannol hefyd i Val Newton – Wales Romanian Aid. Mae’r rhoddion wedi eu cludo i Romania a derbyniwyd llythyr o ddiolch oddi wrth Mrs Newton. Diolch hefyd i blant yr Ysgol Sul a’u hathrawon am eu cyfraniad gwerthfawr i’r Gwasanaeth Diolchgarwch.

	Cyllid ac Adeiladau 


Diaconiaid a’r is bwyllgorau

Mae ein trefn ‘rheoli’ newydd yn gweithio’n dda, gyda’n diaconiaid ychwanegol a’r tri is bwyllgor yn gymorth i ysgwyddo’r baich, ac i gynnig syniadau a blaengareddau newydd. Cofiwch fod modd i chi gyfrannu at waith yr is-bwyllgorau, neu gyflwyno unrhyw syniadau i’r aelodau. Ein dymuniad yw ehangu ar y niferoedd sy’n chwarae rhan weithredol ym mywyd yr eglwys.

Materion ariannol

Cofiwch am ein cais i chi dalu eich cyfraniadau i’r Capel drwy orchymyn banc sefydlog os yw hynny’n bosib. Hefyd, os ydych yn drethdalwr, ymunwch gyda’r cynllun ‘Rhodd Cymorth’. Mae cyfraniad gan aelod, dyweder, o £100 yn galluogi’r Capel i adennill £28 o Gyllid y Wlad, heb unrhyw gost ychwanegol i’r aelodau’n unigol. Cofiwch hefyd am ein hapêl o ran costau ‘cynnal yr achos’. Ar gyfartaledd mae aelod yn ein chwaer eglwys yn Llangennech yn cyfrannu £29 yn fwy bob blwyddyn o gymharu ag aelod yn Hope-Siloh.

Llyfrau ariannol

Mae Mrs Enid Morris, ynghyd â’i chynorthwywyr Mair a Cliff Davies, yn rhoi’r gorau i’w cyfrifoldeb dros lyfrau un o’r dosbarthiadau. Diolch yn fawr iawn iddynt am eu gwaith trylwyr, a diolch hefyd i Mrs Meinir Davies am wirfoddoli i ofalu am y dosbarth yn y dyfodol.
Glanhau

O ran glanhau mewnol ac allanol, y dull a ddefnyddir ar hyn o bryd yw cael grwpiau at ei gilydd yn achlysurol i gydweithio. Rydym yn ddiolchgar iawn i’r gwirfoddolwyr, ond, yn anffodus, yr un bobl sydd wrthi bob tro. Apeliwn eto am gymorth eraill sy’n abl i wneud ac sydd ar gael yn ystod y dydd.

Gwresogi’r capel 

Wedi dadlau brwd, mae’r contractwyr wedi derbyn yr angen am wella system wresogi’r capel. Yn ogystal rydym hefyd wedi prynu ‘booster heaters’ symudol i’w defnyddio mewn tywydd arbennig o oer. Bydd modd eu symud a’u defnyddio yn y Festri fawr hefyd yn ôl yr angen.

Defnydd o’r adeiladau ac adnoddau 

Yn ystod 2010, mae’r mudiadau cymunedol canlynol wedi elwa o ddefnyddio’n hadeiladau a’n hadnoddau: Cylch Meithrin, Merched y Wawr, Côr Glandulais, Côr Meibion Pontarddulais, Cantorion Pontarddulais, Lleisiau Lliw, Pwyllgor Apêl Eisteddfod Genedlaethol yr Urdd, Cymanfa Ganu Undebol, Gweithdy Dawns i bobl ifainc, Band y Bont,  Cymdeithas Corau Merched De Cymru, Côr Y Plygain, Ysgol Bryniago, Asiantaeth Ddarlledu ‘Cwmni Da’, oedfa arbennig ‘Worship Here’, Cwrdd Chwarter Dwyrain Caerfyrddin a Brycheiniog, Eglwysi Rhyddion y Bont/Hendy. Yn ychwanegol yn y flwyddyn newydd, byddwn yn croesawu dosbarthiadau ‘Line Dancing’, cyfarfodydd Arthritis Research UK, ac Adran yr Urdd newydd sydd i’w sefydlu yn y Bont.



	Newyddion


Cydymdeimlo

Estynnwn ein cydymdeimlad dwysaf  i aelodau sy wedi colli perthnasau agos yn ystod y misoedd diwethaf :

· Mrs Marie Lynne Jones – wedi colli ei mam, Mrs Elizabeth Rees
· Mrs Non Jones - wedi colli ei chwaer yng nghyfraith, Mrs Valmai Jones
Cofiwn hefyd am unrhyw aelod arall sy wedi colli perthnasau yn ystod y misoedd diwethaf. 
Dymuniadau Gorau

Danfonwn ein cyfarchion tymhorol at bawb o aelodau’r eglwys sy’n  dioddef salwch, sy’n gaeth i’w cartrefi, neu sy’n preswylio bellach mewn cartrefi preswyl. Anfonwn ein dymuniadau gorau a’n gweddiau atynt. 

Cyfathrebu a Bugeilio

Mae’r Is-bwyllgor Cyfathrebu a Bugeilio yn ceisio edrych ar ôl y cyfathrebu  a chefnogi’r ofal bugeiliol ymhlith yr aelodau a thu hwnt.

 Mae Luned wedi cytuno i barhau â’r cyfrifoldeb dros “Cwlwm”, ond mae’n apelio am wybodaeth am ein haelodau.  

O ran bugeilio, mae Rhiannon, Iris a Jennifer Dark yn awyddus i wybod am aelodau sy’n sâl, neu sydd wedi bod mewn ysbyty er mwyn sicrhau bod y cleifion hyn yn derbyn blodau, ymwelwyr a chopi o Cwlwm. Byddwn eleni yn dosbarthu anrheg Nadolig fechan yn enw’r Capel i’r aelodau hynny sy’n gaeth i’w cartrefi neu mewn cartrefi preswyl. Diolch i Rhiannon a Gwenda Evans am drefnu hyn.
Bore Coffi

Mae’n braf gweld cynifer yn dod i’r Bore Coffi misol, cyfle i aelodau a ffrindiau gymdeithasu, mwynhau teisennod a chodi ychydig arian i’r Capel. Cawn wledd o gacennau bob mis. Cofiwch,os na ellwch ddod, gallech gyflwyno gwobr neu brynu tocyn i ennill gwobr.

Blodau

Diolchwn i’r aelodau sy’n rhoi blodau o Sul i Sul yn y Capel.Os nad ydych eisoes ar y rota blodau, byddai Rhiannon yn hapus i ychwanegu eich enw. Fel arfer, mae’r blodau hyn wedyn yn cael eu cyflwyno i aelod sy’n glaf neu’n gaeth i gartref. 

Cefnogi Elusennau

Dros y misoedd diwethaf mae’r Capel wedi cyflawni gwaith dyngarol a chynorthwyo pobl a phlant mewn nifer o wledydd:

noddwyd Octavio a’i deulu ym Mozambique am flwyddyn arall;

casglwyd reis a phasta i’w danfon i Rumania; llenwyd bocsys gydag anrhegion i blant drwy “Operation Christmas child”


Mascots y Scarlets

Llongyfarchiadau i Sion a 
Llyr Tiplady – nhw oedd 
y 'mascots' yn y gem 
rygbi rhwng y Scarlets a 
Leinster yn ddiweddar!
Operation Christmas Child

Unwaith yn rhagor eleni, cynhaliwyd gwasanaeth arbennig i nodi ein cyfraniad fel eglwys i  apêl ‘Operation Christmas Child’. Roedd y gwasanaeth o dan ofal rhai o athrawon a phlant yr Ysgol Sul, a dangoswyd DVD dirdynnol. Casglwyd nifer sylweddol o focsys esgidiau wedi eu lapio mewn papur lliwgar Nadoligaidd, i’w hanfon dramor, a derbyniwyd rhoddion ariannol sylweddol hefyd.  Diolch i bawb am eu haelioni.
Diolch

Anfonwn ein diolchgarwch diffuant i chwi’r ffyddloniaid am bob haelioni a theyrngarwch a ddangoswyd dros y flwyddyn.

	Yr Ysgol Sul a’r Clwb Ieuenctid


Bu’n dymor prysur a chynhyrchiol iawn i blant yr Ysgol Sul.  Maent wedi cyfrannu’n helaeth at achosion da gan gynnwys reis a phasta i blant Rwmania yn ystod y gwasanaeth diolchgarwch ac yna bocsys llawn nwyddau ar gyfer Operation Christmas Child. 

Cawsant brynhawn o lawenydd yn yr oedfa ‘Joio gyda Iesu’ yng nghapel Heol Awst, Caerfyrddin ar 24 Hydref. Menter Ieuenctid Caerfyrddin oedd yn gyfrifol a braf oedd gweld cymaint o bobl o bob oed wedi ymgynnull ynghyd i foli. Thema’r gwasanaeth oedd Beth yw Cristion? Cafwyd cyfraniadau cerddorol gan gôr y Gobeithlu, band Nia Williams (Coleg y Bala) ac yna Bongo Clive! Cyflwynodd Mike Adams (Llanelli) ei neges yn syml a gafaelgar.    

Maent bellach yn paratoi at y gwasanaeth Nadolig ac yn edrych ymlaen yn eiddgar at y parti - gan obeithio y bydd Siôn Corn yn ymweld â nhw!
Cafwyd tymor cyffrous o weithgareddau yn y Clwb Ieuenctid, a nifer dda yn mynychu’n gyson. Roedd yn bleser croesawu Mr.Nigel Davies, Swyddog Datblygu MIC a’r Parch. Derrick Rees, gweinidog ifanc gyda’r Bedyddwyr i’n plith. Gweddïwn ar i’r Arglwydd barhau i fendithio’r gwaith pwysig yma.

	Cymdeithas Cyfeillion 



13 Ionawr 2011: Sgwrs a chân yng nghwmni Teifryn Rees
10 Chwefror 2011: 'Trysorau'
27 Chwefror 2011: Gwyl Ddewi: Gwasanaeth a chawl 
yn y Neuadd(Y Festri Fawr)
10 Mawrth 2011: Noson yng nghwmni y Parch Cefin Davies (Y Barri)
Mai 2011: Pererindod i ardal Soar y Mynydd
	Calendr Gwasanaethau 


Rhagfyr  25
Bore Nadolig – Oedfa Gymun Undebol yn Hope-Siloh am 9.00 y.b.

Rhagfyr 26        
Gweinidog  (10.00)

Ionawr  2          
Gweinidog (Cymun)  (10.00)    

Gwasanaeth Plygain –  St Teilo (5.30)     

Ionawr  9            
Parch. Alan John

Ionawr  16          
Gweinidog

Ionawr  23           
Parchg Ddr Vivian Jones

Ionawr  30         
Gweinidog (Cymun)

Chwefror  6         
Parchg Derwyn Morris Jones

Chwefror 13         
Gweinidog

Chwefror  20        
Mr John Harry

Chwefror  27       
Gwasanaeth  Gŵyl Dewi 

Mawrth  6           
Gweinidog (Cymun)

Mawrth 13           
Parch. Christopher Owen

Mawrth  20          
Gweinidog

Mawrth 27           
Parch. Dewi Myrddin Hughes
Gair gan y Gweinidog








Os oes gennych newyddion a fyddai o ddiddordeb i’r aelodau, cofiwch ddweud wrth Luned. Dibynnwn arnoch chi am newyddion i’r cylchgrawn.

